
গীতবিতান
৭৩৫



১৩






চাহিয়া দেখো রসের স্রোতে স্রোতে রঙের খেলাখানি।

চেয়ো না তারে মায়ার ছায়া হতে নিকটে নিতে টানি।
রাখিতে চাহ, বাঁধিতে চাহ যারে
আঁধারে তাহা মিলায় বারে বারে—
বাজিল যাহা প্রাণের বীণাতারে
সে তো কেবলি গান, কেবলি বাণী।


দিবসরাতি সুরসভার মাঝে যে সুধা করে পান

পরশ তার মেলে না, মেলে না যে, নাহি রে পরিমাণ।
নদীর স্রোতে, ফুলের বনে বনে,
মাধুরীমাথা হাসিতে আঁখিকোণে,
সে সুধাটুকু পিয়ো আপন-মনে—
মুক্তরূপে নিয়ো তাহারে জানি ।






কল্যোন

২৪ সেপ্টেম্বর ১৯২৬








১৪








আমার না-বলা বাণীর ঘন যামিনীর মাঝে 
তোমার ভাবনা তারার মতন রাজে।

নিভৃত মনের বনের ছায়াটি ঘিরে

না-দেখা ফুলের গোপন গন্ধ ফিরে,

লুকায় বেদনা অঝরা অশ্রুনীরে—
অশ্রুত বাঁশি হৃদয়গহনে বাজে।


ক্ষণে ক্ষণে আমি না জেনে করেছি দান
তোমায় আমার গান।

পরানের সাজি সাজাই খেলার ফুলে,

জানি না কখন নিজে বেছে লও তুলে,

অলখ আলোকে নীরবে দুয়ার খুলে
প্রাণের পরশ দিয়ে যাও মোর কাজে






 ৫ মাঘ ১৩৩৪

